
Тюбешиу

Казбек КОКОВ:

 1.ЗАЛИЙХАНЛАНЫ Хажи-Омарны жашы 
Къаншаубийни Къабарты-Малкъар Республика-
ны Экономика эмда жамауат къоркъуусузлукъ 
жаны бла советини секретарыны орунбасарыны 
къуллугъуна салыргъа.

2.Бу Указ анга къол салыннган кюнден башлап 
кючюне киреди.

Къабарты-Малкъар 
Республиканы Башчысы                                   К.КОКОВ
Нальчик шахар,2021 жылны 21 майы, №53-УГ

Къабарты-Малкъарны Башчысы Казбек 
Коков республиканы выпускниклерин 
школну тауусханлары бла алгъышлагъ-
анды:

«Багъалы выпускникле! Сизге бюгюн 
ахыргъы школ къонгуроу къагъылгъанды. Бу 
кюн сизге эсде къаллыкъ, огъурлу, бир кесек 
мудах, аны бла бирге къууанчлы кезиудю. 

Унутулмазлыкъ сейир школ жылла оз-
дула. Устазларыгъызны эсигизде тутугъуз, 

ала сизге жюрек жылыуларын бергендиле, 
билимлерин эм сынамларын къызгъанмагъ-
андыла. Сизни эндиги жетишимлеригиз 
аланы къыйынларыны эм сюймекликлерини 
хайырындан чыгъарыкъдыла. Бир классда 
окъугъан тенглеригизни да унутмагъыз, сиз 
ала бла бирге ётгенсиз хар адамны жаша-
уунда магъаналы жолну.

Хурметли устазларыбызгъа энчи ыразы-
лыкъ сёзле айтыргъа тийишлиди. Тамам-

лагъан ишигизге эм борчугъузгъа толусун-
лай берилгенигиз ючюн сау болугъуз.

Багъалы шуёхла! Аллыгъызда сизни жан-
гы жууаплы кезиу, жангы башламчылыкъла 
эм жетишимле сакълайдыла. Битеу жюре-
гимден сизге ахшылыкъла, тауусулмагъан 
тирилик эм муратларыгъызгъа жетиуню 
тежейме. Жетишимли болугъуз!»- деп айты-
лады регионну оноучусуну алгъышлауунда 
социальный сетьлени биринде.

  Малкъар халкъны биринчи гене-
рал-майору Деппуланы Сафарны 
жашы Хакимни атын Бабугентде 2-чи 
номерли кадет школгъа аталгъанды. 
Шабат кюн анга аталгъан къууанчлы 
жыйылыу ётгенди.  Миллетибизни жа-
шауунда магъаналы жумушха къаты-
шыргъа ол кюн ары кёп къонакъ кел-
генди. Аланы араларында генералла 
Аттоланы Борис бла Газаланы Сауар-
бий, КъМР-ни жарыкъландырыу, илму 
эм жаш тёлюню ишлери жаны бла 
министрини орунбасары Мокъаланы 
Ачемез, КъМР-ни Журналистлерини 
союзуну правленини башчысы Шау-

аланы Разият, Бызынгы элни адми-
нистрациясыны таматасы Чочайланы 
Зуфар, Бабугентни администрация-
сыны башчысы Османланы Мухтар, 
республикалы радиону малкъар тилде 
бериулерини баш редактору Ботта-
ланы Мухтар,  «Россия» ВГТРК-ны 
КъМР-де филиалыны таматасыны 
орунбасары Сабанчыланы Арипа эм 
дагъыда башхала бар эдиле.

Интернатны арбазына кирген жерде 
халкъыбызны айтхылыкъ жашына 
салыннган эсгертмеге кадетле сый-
лы къалауурлукъ этгендиле. Алайгъа 
жыйылгъанла бир бирлерин быллай 

аламат ишни жашауда бардырылгъа-
ны бла алгъышлагъандыла. 

Къууанчлы жыйылыуну педагогла 
Таппасханланы Элдар бла Баший-
ланы Лейля бардыргъандыла. Тарых 
магъаналы жумуш а Хаким Сафа-
ровични жашау жолуну юсюнден 
билдириуден башланнганды. Кадетле 
айтхылыкъ генералны аскер жигит-
ликлеринде энчи тохтагъандыла. Ол 
билдириулеге жыйылгъанла энчи 
сейир бла тынгылагъандыла. 

Ызы бла уа сёз бек гитчечиклеге 
берилгенди. Бабугентни сабий садына 
жюрюген къызчыкъла бла жашчыкъла 
аскер кийимчикледе бу кюннге деп ха-
зырлагъан тепсеулерин кёргюзтгенди-
ле. Абаданла аланы къызыу къарсла 
бла ашыргъандыла.

Андан сора эсгертмени къууанчлы 
ачылыуу болгъанды. Ол сыйлы жу-
мушну толтурургъа Аттоланы Борисге, 
Мокъаланы Ачемезге эм Шауаланы 
Разиятха буюрулгъанды. Андан сора 
малкъар халкъны айтхылыкъ жашыны 
эсгертмесине гюлле салыу болгъан-
ды. 

Сёз КъМР-ни билим бериу эм жаш 
тёлюню ишлери жаны бла министри-
ни орунбасары Мокъаланы Ачемезге 
берилген эди. - Бюгюн былайгъа бу 
адамланы жыйылгъанлары кёп затны 
белгисиди. Билим бериуде, культура-
да, аскер къуллукъчула эм дагъыда 
башхала бу ишни магъаналыгъын 
сезип келгенлери республикада ке-
зиулю тийишли жумуш этилгенини 
юсюнден айтады. Билим бериу сфе-

раны алып къарагъанда бек керекли 
эм огъурлу иш болгъанды да, битеу 
министерствону атындан интернатны 
коллективин алгъышлайма, - дегенди 
Ачемез Магомедович.

Сёлешгенлени араларында гене-
ралла Аттоланы Борис бла Газаланы 
Сауарбий, Шауаланы Разият, Ботта-
ланы Мухтар, Чочайланы Зуфар, устаз 
Чочайланы Нажабат да бар эдиле. Сёз 
ючюн, Деппу улуну жерлешлери бу 
къууанчлы жыйылыугъа къуру къол 
бла келмегендиле. Кадет школгъа 
сурат саугъа эм не жаны бла да би-
леклик этип турургъа деп эл таматасы 
сёз бергенди. Сора Нажабат Хызыров-
на Хаким Сафаровичге атап жазгъан 
«Тауланы жигит уланы» деген назмуну 
сохтасы окъугъанды. 

Ботталаны Мухтар а Деппу улуну 

жашау жолундан бир къауум шарт 
келтирип, жыйылгъанланы сейирге 
къалдыргъан эди. Жигит, чынтты эр 
киши халы болгъан генерал совет 
аскерле Венгрияны алгъан кезиуде 
башдан келген буйрукъну толтурмай 
къойгъанды. Ол да не эди десегиз, 
тиширыуладан бла сабийледен толу 
кёпюрню, къалай да болсун, ётерге 
керек эди. Алай таулу жаш ол буй-
рукъну толтурмагъанды. Андан сора 
аны аскер  къадарында кёп чырмаула 
чыкъгъандыла.  

Жыйылыуну уа кадет школну ди-
ректору Эристауланы Абдурахман 
келген къонакълагъа ыспас сёзле бла 
жапханды. 

ТАППАСХАНЛАНЫ Аминат.    

22 майда Нальчикни 33-чю школунда би-
ринчи кере «ахыр къонгуроу» зынгырдагъ-
анды. Быйыл бу жангы школну 68 жаш 
бла къыз бошагъандыла. Аланы алгъыш-
ларгъа ата-аналары, устазлары бла бирге 
КъМР-ни Парламентини спикери Татьяна 
Егорова, биринчи вице-премьер министр 
Муаед Кунижев, Нальчик шахарны адми-
нистрациясыны таматасыны орунбасары 
Атмырзаланы Земфира да келгендиле.  
Битеу да бирге уа быйыл республиканы 
школларын 4,5 мингден аслам жаш адам 
бошагъанларын айтырчады. 

Нальчикни 33-чю номерли школу 2020 
жылда сентябрьде ишлеп башлагъанын, 
кеси да  шёндюгю излемлеге келишген 
билим бериу учрежденияды. 11-чи клас-
сланы окъуучуларын алгъышлай, Татьяна 
Борисовна бу кюн къууанчлы, аны бла 
бирге уа мудах болгъанын чертгенди.

- Бюгюн сизге школ къонгуроу ахыргъы 
кере зынгырдайды. Бу кюн календарьла-
да байрамча белгиленмегенди. Болсада 
окъуучуланы, ата-аналаны, устазланы 
эслеринде жашауубузну ахырына дери эм 
жарыкъ, къууанчлы кюнча сакъланады. 
33-чю школну окъуучуларына бла устаз-
ларына уа бу байрам бютюнда энчиди – 
ахыргъы школ къонгуроу мында биринчи 
кере бериледи,-дегенди ол.

Татьяна Егорова школ жылла хар адам-
ны да жашауунда артыкъда магъаналы 
кезиу болгъанларын, аланы эслерине жы-
лыулукъ бла тюшюрлюклерин чертгенди. 
Болсада жууукъ кезиуде жашлагъа бла 
къызлагъа артыкъда магъаналы ишни 
тындырыргъа тюшерикди – Бир къырал 
экзаменни берирге. 

- Сынауладан барыгъыз да бет жарыкъ-
лы ётеригизге ишексизме. Сизге энтта 
бир жууаплы ишни толтурургъа керекди 
– келир заманда не бла кюреширигизни 
сайларгъа. Хар не да сизни къолугъуз-
дады. Жашауда тюз жол сайлап, сюйген 
усталыкъ бла кюрешген артыкъда магъ-
аналыды. Бир заманда да умут юзмегиз, 
салгъан муратларыгъызны толтуругъуз! 
-деп насийхат этгенди спикер.

Татьяна Егорова устазлагъа, ата-ана-
лагъа да ыспас этгенди. «Билим бла бирге 
устазларыгъыз сизни кёп затха юйрет-
гендиле: керти шуёхлукъгъа, сынауладан 
къалай ётерге кереклисине, жетишимлени 
багъасына. Аталарыгъыз бла аналарыгъ-

ыз, аппаларыгъыз бла ынналарыгъыз 
бу жылланы къатыгъызда болгъандыла, 
биргегизге окъугъандыла, билим бериуню 
битеу энчиликлерин сынагъандыла. Бю-
гюн сизге къарай,  ёсгенигизни, айныгъ-
аныгъызны кёре, ала жилямукъларын, 
къууанчларын да букъдуралмайдыла. 
Келир заманда жетишимлеригиз аланы 
къыйынларына, сюймекликлерине са-
угъа болсун. Сизни атларыгъыз бу жан-
гы школну тарыхына алтын харфла бла 
жазылсынла»,-деп къошханды ол.

Жыйылгъанланы Муаед Кунижев да 
алгъышлагъанды. Ол жашла бла къызла 
Бир къырал экзаменни жетишимли берир-
лерин, жашауларында салгъан муратлары 
толурларын тежегенди. «Мындан ары 
жашауугъуз жарыкъ болсун. Экзаменле-
ни жетишимли берип, усталыкъны тюз 
сайлагъыз»,-дегенди ол. 

33-чю школну директору Казбек Бляни-
хов а ахыргъы къонгуроу сабийлик боша-
лып, школчула жашауну кенг жолларына 
чыкъгъанларыны белгиси болгъанын 
айтханды. Бу жолда биринчи сынау а ЕГЭ 
боллукъду. «Сиз  жетишимле кёргюзтюрю-
гюзге ахырда ишексизбиз. Аталарыгъыз, 

аналарыгъыз ышаннганча болугъуз, битеу 
муратларыгъыз толсунла. Школда сизге 
артда жашауда керек боллукъ билимни, 
сынауну бералгъанбыз, мында керти шу-
ёхла тапхансыз деп ийнанама»,-дегенди 
ол эмда къонакълагъа, жыйылгъанлагъа 
ыразылыгъын айтханды. Линейкада Бир 
къырал экзаменни берирге эркинлик 
алгъан окъуучуланы тукъумлары да окъ-
улгъанды. 

Выпускниклени биринчи классха келлик 
жашчыкъла бла къызчыкъла да алгъыш-
лагъандыла. Ала, назмула айтып, шёндю-
гю школчуладан да жетишимли болургъа 
сёз бергендиле. 

11-чи классланы окъуучулары устазлары-
на, школну оноучуларына да  билим, сынау 
ючюн ыразылыкъларын айтхандыла. Ызы 
бла ала жыйылгъанлагъа вальс тепсеуню 
саугъалагъандыла. Ахыргъы къонгуроуну 
уа Аслан Диданов бла биринчи классны 
окъуучусу Салина Нахушева бергендиле. 

Къууанчлы линейкадан сора Татьяна 
Егорова мектепни болуму бла шагъырей-
леннгенди, ол окъуу класслада, ашханада, 
бассейнде да болгъанды. 

ТИКАЛАНЫ Фатима. 

Бизни индексибиз – 
П 5893

Жазылыу - 2021

Хурметли жамауат!
2021 жылны экинчи 

жарымына жазылыу 
кампания башланн-
ганды. Сиз «Заман» 
газетге почтаны битеу 
бёлюмлеринде жазы-
лыргъа онг табарыкъ-
сыз .  Бу  магъаналы 
жумушну, болжалгъа 
салмай, тамамларсыз 
деп бек ышанабыз.

 Алты айгъа жазы-
лыуну багъасы – 698 
сом 10 капек.

Энтта да 
кезиу келди

Къабарты-Малкъар Республиканы Башчысы 
Казбек Коковну буйругъу бла Зольск эм Лескен 
муниципал районлада табийгъат болумладан 
чыкъгъан къыйынлыкъланы кетериу жаны бла 
энчи къуралгъан комиссияла ишлейдиле. Бу 
жерлени тийрелеринде буз ургъанды, уллу жел 
болгъанды. Ачыгъанла жокъдула. Элледе объ-
ектлеге эм юйлеге табийгъат болумдан тюшген 

заранны ёлчеми белгиленеди.
Каменномостскоеде, Экинчи Лескенде эм 

Озрекде школланы юй башларына хата салынн-
ганды. Билим бериу махкемеле жууукъ заманда 
тап халгъа келтирилликдиле.

  КъМР-ни Башчысыны бла 
Правительствосуну пресс-службасы.

Битеу жюрегимден выпускниклерибизге ахшылыкъла, 
учунуу, тирилик эм муратларына жетиуню тежейме

КЪУУАНЧЛЫ ЛИНЕЙКАЛА 

Жарыкъ умутла бла – жангы жашаугъа

Къабарты-Малкъар Республиканы Экономика эмда жамауат къоркъуусузлукъ 
жаны бла советини Секретарыны орунбасарыны юсюнден

Къабарты-Малкъар Республиканы Башчысыны
У К А З Ы

Маданият бёлюмде къолайлы тюрлениулени 
жалчытыргъа аслам онгла къураладыла

«Маданият» миллет проектни 
жашаугъа кийирилиуюн, Къа-
барты-Малкъар Республиканы 
маданият объектлерини жан-
гыртылыуларын эм къурулушла-
рын, республиканы къуралыууну 
100-жыллыгъын белгилеуню 
сюзгендиле ишчи тюбешиуле-
рини чегинде Россей Федера-
цияны культура министри Ольга 
Любимова бла Къабарты-Мал-
къарны Башчысы Казбек Коков.

 Казбек Валерьевич Россейни 
маданият министрине Къа-
барты-Малкъар Республикада 
культураны эм искусствону ай-
нытыугъа эс бургъаны ючюн 
ыразылыгъын билдиргенди.

- Сизни билеклигигиз мада-
ният бёлюмде качестволу тюр-
лениулеге жетерге онг береди.  
Россейни Президенти Владимир 
Владимирович Путинни башлам-
чылыгъы болгъан «Маданият» 
миллет проектни хайырындан 
биз шахарланы бла районланы 
бу жанлы махкемелерини мате-
риал-техника къолайлыкъларын 
кючлерге онг тапханбыз, - деп 
белгилегенди КъМР-ни Башчы-
сы. – Ремонт этилген эм жан-
гы маданият юйле сабийлени  
чыгъармачылыкъларын айныт-
хан арала болгъандыла, элледе 
жамауатха магъаналары уллу 
болгъан жыйылыуланы энди 
тийишлисича ётдюрюрге амалла 
да бардыла.

Ольга Любимова 2020 жылда 
чыкъгъан къыйынлыкълагъа да 
къарамагъанлай, бу проектлени 
жашаугъа кийирилгенлерини 
магъаналылыкъларын белгиле-
генди. «Миллет проектни бар-

дырылыуу, сёзсюз, сейирлери 
болгъанланы ахшы эм байлам-
лыкъда ишлеулерини эсебиди», 
- деп къошханды министр.

Тюбешиуню чегинде хунерли 
жаш тёлюню чыгъармачылыкъ 
башламчылыкъларына эм про-
ектлерине билеклик тапдырыу, 
узакъ элледе жашагъанла да 
маданият учрежденияла бла 
эркин хайырланырча этиу со-
руулагъа да къаралгъанды. 
Терекде эм Озрекде маданият 
къалаланы, Прохладныйде ис-
кусстволаны школуну тынгылы 
ремонтларына къошакъ халда 
ырысхы бёлюу онглагъа да 
эс бурулгъанды. Быйылгъы 
планнга Тёбен Къуркъужин 
элде искусстволаны сабий 
школуну жангыртылыныуу, 
Залукокоажеде сабий музыка 
школну эм маданият юйню, 
Дальнее, Герменчик, Огъары 
Малкъар элледе маданият 

юйлени тынгылы ремонтла-
ры салыннганды, 2021-2022 
жыллада – Дыгулыбгей элде 
маданият юй.

2020 жылда «Маданият» мил-
лет проектни бардырылыууну 
чегинде элледе культура юйлени 
тапландырыу эм магъаналы ыз-
ладан бири болгъанды. Нартан 
эм Псычох элледе маданият къа-
лала ишленнгендиле, Кишпекде, 
Урухда, Огъары Акъбашда, Свет-
ловодскоеде, Шордаковода, 
Пролетарскоеде, Эл-Тюбюнде, 
Кёнделенде алагъа ремонт 
этилгенди. Андан сора да, ис-
кусстволаны школлары музыка 
инструментле эм оборудование 
бла жалчытылыннгандыла, алты 
музейде ремонт-реставрация 
ишле тамамланнгандыла, ре-
монт битеу да бирге республи-
каны 24 маданият объектине 
этилгенди. 

КЪАЙГЪЫРЫУ

Республиканы Башчысы табийгъат кючден чыкъгъан къыйынлыкъланы 
кетериу комиссияны ишин энчи контрольда тутады

Белгилеу

Кадет школ генерал Деппуланы Хакимни атын жюрютюрюкдю

ЖАМАУАТ ПАЛАТА

Къууанчлы линейкала

Нальчикни 14-чю номерли гимназиясыны 
арбазы быйыл бир заманда да болмагъанча 
омакъ жасалгъанды.  «Выпускник-2021!» деген 
сёзле узакъдан окъуна эслене эдиле.  Школ 
вальс да согъулгъан-
лай турады. 

Мында окъугъан-
ланы ахыр къонг у-
роуларына, былтыр-
ча болмай, кёп адам 
жыйылгъанды. Аланы 
араларында сыйлы 
къонакъла да бар эди-
ле: КъМР-ни жарыкъ-
ландырыу, илму эмда 
жаш тёлюню  ишлери 
жаны бла  министер-
ствосуну  бёлюмю-
ню таматасы  Елена  
Жарикова, Нальчик 
шахарны билим бе-
риу департаментини 
башчысыны орунба-
сары Сабанчыланы 
Валентина,  бёлюмню 
таматасы  Мамайланы Таулан, шахар админи-
страцияда культура бёлюмню таматасы Гузи-
ланы Танзиля.

Тогъуз сагъат болгъанлай, къууанчлы  линейка 
башланнганды. Быйыл мектепни бошагъанла-
ны окъуу юйню директору Римма Жамборова 
къызыу алгъышлагъанды. Ол  мындан ары 
да тутхан ишлеринде жетишимли болурларын 
сюйгенин билдиргенди.  Бир  ненча кюнден 
барысы да экзаменлени жетишимли берип,  
муратларына жетерлерин тежегенди.

Елена Жарикова да выпускниклени алгъыш-
лагъанды, ата-аналагъа бла  устазлагъа уа 
ыспас этгенди. Сора 11-чи классны бошагъан-
лагъа айланып: «Бюгюн мектепде ахыр къон-
гуроу зынгырдагъанлыкъгъа, сизге сынауладан 
сора усталыкъны  жашырынлыкъларына тю-
шюндюрлюк, студентликни кезиуюне бёлерик 
жангы да, къыйматлы да къонгуроу къагъыл-

лыгъына ийнанама»,-дегенди. 
Сабанчыланы  Валентина  уа  Нальчик  шахар 

администрацияны башчысы Таймураз Ахо-
ховну    алгъышлау   письмосун окъугъанды. 

Выпускниклени биринчи устазлары, класс баш-
чылары, 1-чи классланы окъуучулары да къызыу 
алгъышлагъандыла,   жырлары, тепсеулери бла 
жюреклерин жарытхандыла. 

Сыйлы жумуш а 11-чи классланы  тюрлю-тюр-
лю жыллада  регион, битеуроссей конкурсла-
да, олимпиадалада хорлагъан окъуучуларына 
буюрулгъанды. Ала 1-чи классланы тауусхан  
къызчыкъла эм жашчыкъла бла бирге  ахыр 
къонгуроуну жарыкъ тауушун  эшитдиргендиле. 
Байрам  миллет тепсеу бла бошалгъанды.

14-чю номерни  гимназияны быйыл  124 жаш 
бла къыз битдиргендиле. Аланы араларында   
окъуу жылны ичинде   бардырылгъан тюрлю-
тюрлю  конкурслада, олимпиадалада, спорт 
эришиуледе  махтаулу болгъан кёпле бардыла. 
Бу гимназия не заманда да кесини атлары ай-
тылгъан окъуучулары  бла ёхтемленеди. Быйыл 
да аланы саны иги кесекди.

Быйыл Нальчикде 32-чи номерли  школну 11-
чи классын  43 адам бошагъанды, аладан 22-
си Роснефть классдандыла. Ала  компанияны 
атындан сертификатла эмда багъалы саугъала 
алгъандыла.

Къайсы окъуу юй-
д е ч а ,  м ы н д а  д а ,  
жаш адамла ахыр 
къонгуроуну байра-
мына омакъ кийинип 
келгендиле, аланы 
бетлеринде къууанч-
ны, бир кесек мудах-
лыкъны да эслерге 
боллукъ эди. Алай-
сыз да къалай, ала  
онбир жылны ичин-
де жюрюген сюйген  
м е к те п л е р и н д е н ,  
аламат устазларын-
дан  айырыладыла. 

В ы п у с к н и к л е н и  
окъуу юйню директо-
руну къуллугъун тол-
тургъан  Макытланы 
Асият алгъышлагъ-
анды, кёллендирир-
ча сёзле да айтханды. «Сиз жашауну уллу, кенг 
жолуна чыгъасыз, сёзсюз, алда кёп затлагъа 
тюбериксиз, алай не болса да, тюз жолдан тай-
мазыгъызгъа, ата-аналарыгъыз, устазларыгъыз  
дайым да айтып, юйретип тургъан насийхат 
сёзлени унутмазыгъызгъа ийнанама»,-дегенди.

Профессор  Валерий Ревелис  бу окъуу юйде 
кёп жылладан бери математикадан дерсле 
береди. Андан юлгю алып, кёп жаш адам бу 
предметни сайлагъанды.  Быйыл школну бо-
шагъанлагъа насийхат сёз айта, ол усталыкъ-
ны сайлардан алгъа, тынгылы сагъыш этерге 
кереклисин  эсге салгъанды. 

Кичи классланы окъуучулары выпускниклени 

назмулары бла кёллендиргендиле. Ала да  ала-
ны алгъышлагъан, алагъа насийхат сёзлерин 
айтхан устазларына, къонакълагъа да жюрек 
ыразылыкъларын билдиргендиле.

Быйыл мектепни таууса тургъан  жашланы бла 

къызланы иги кесеги   тюрлю-тюрлю  органи-
зацияла, ол санда Къабарты-Малкъар къырал 
университет бардыргъан конкурслагъа, олимпи-
адалагъа да къатышып,  кёп кере жетишимли 
болгъандыла. Аланы араларында   Руслан 
Ашабоковну энчи белгилерчады, ол информа-
тикадан олимпиадада хорлагъанды. 

32-чи номерли окъуу юйню бла КъМКъУ-
ну  «Роснефть»  компаниясыны  араларында 
келишим этилгенди. Анга кёре жаш адамла  
сайлагъан усталыкълары бла  тынгылы шагъ-
ырейленирге онг тапхандыла.

ХОЛАЛАНЫ Марзият.
Суратны автор алгъанды.

Ч е р е к  р а й о н н у 
школларында   быйыл 
тогъузунчу классны - 
265  эм онбиринчини 
да 174  окъуучу тауу-
садыла. Аны юсюн-
ден муниципалитетни 
администрациясыны 
пресс-службасы бил-
диреди. 

Мектепледе ахыр 
к ъ о н г у р о у н у  б а й -
рамына жер-жерли 
власть  органланы 
эм депутат корпусну 
келечилери да  къа-
тышхандыла.  Къаш-
хатауда  уа быйыл 111-
чи выпуск болгъан-
ды. Анга  аталгъан 
къууанчха КъМР-ни 
промышленность , 
энергетика эмда сатыу-алыу министрини 
орунбасары Къулийланы Ахмат, Черек район-
ну администрациясыны башчысы Муртазланы 
Борис, айырыу комиссияны  бёлюмюню пред-
седатели Къулбайланы Алан, Къашхатауну 
администрациясыны башчысыны къуллугъун 
толтургъан Уяналаны Шамил, спорт школну 
таматасы Уяналаны Азрет эм башхала къатыш-
хандыла.  Ала,  окъуучуланы жарыкъ байрам 
бла  алгъышлай, ата-аналары, школлары эм 
саулай республикада ёхтемленирча инсанла 

болурларын тежегендиле.   
Ызы бла выпускникле, устазла да  тёрели 

вальс тепсегендиле, тематикалы  жырла,  на-
змула да  айтылгъандыла. Ингир бошалыргъа 
жетгенде уа,  онбиринчи классланы келечиле-
рине   ахыр къонгуроу урулгъанды. Ала уа школ 
кезиу бла бирге зауукълу   сабийликлери кетге-
нин белгилеп,   кёкге шарланы  жибергендиле. 

Энди жууукъ заманда выпускниклени  Бир 
къырал экзаменле сакълайдыла. Биз алагъа   
жетишимле тежейбиз! 

Бизни корр. 

КъМР-ни Жамауат палатасын-
да республиканы «Эл тийреле-
ни тынгылы айнытыу» деген 
къырал программасы къалай 
бардырылгъанын сюзгендиле.  
Анга жораланнган жыйылыуну 
башлай,  палатаны башчысы 
Хазратали Бердов, аны ишин 
ача, РФ-ни Президенти Влади-
мир Путинни миллет эмда реги-
он программаланы тамамлауну 
контрольда тутаргъа деген буй-
ругъун эсге салгъанды.

Алайды да, бу программа 
регионну правительствосуну 
бегими бла 2019 жылны ахыр ке-
зиулеринде къабыл этилгенди. 
Ол къалай бардырылгъанына 
республиканы Эл мюлк мини-
стерствосу кёз-къулакъ болады. 
Аны тамамлаугъа дагъыда Къу-

рулуш эм ЖКХ, Транспорт эмда 
жол мюлк министерствола жуу-
аплыдыла. Аны баш магъанасы 
-элледе жашагъанланы къо-
лайлыкъларын игилендириудю, 
аланы саны азаймазча этиудю. 

Дагъыда иш бла жалчыты-
угъа, ол тийреледе социал, ин-
женер, коммунал инфраструк-
тураланы айнытыугъа, саулай 
айтханда, элледе жашау этиу 
шахарладан осал болмазына 
эс бурулады. Программаны 
болжалы 2020-2025 жылла бла 
чекленеди.

Не мадар этилгенини эмда 
къаллай ишле белгиленнгенле-
рини юсюнден республиканы 
Эл мюлк министерствосуну фи-
нансла, экономика эм АПК-гъа 
къыралдан себеплик этиу управ-
лениясыны башчысы Алим 

Калмыков билдиргенди. Ол 
айтханнга кёре, былтыр элледе 
жашагъанланы арасында жа-
шау болумларын игилендирирге  
тийишли болгъан кёп сабийли 
юч юйюрге социал болушлукъ 
этилгенди. План бла белгиленн-
ген 270 квадрат метрни орунуна 
кёп къалмай 523 квадрат метр 
ишленнгенди.

Программаны «Эл тийре-
леде инфраструктура къурау 
эмда айнытыу» деген кесегине 
кёре былтыр Огъары Куркужин, 
Псыншоко, Урван, Тёбен Чегем, 
Солдатская эм Залукодес элле-
де суу быргъыладан 14,33 кило-
метри салыннганды. Пландагъы 
кёрюмдю уа 11,41 километр эди. 
Дагъыда Заюковода 8-километ-
рлик газ ыз тартылгъанды.

Саулай айтханда, элледе ин-
женер инфраструктура (газ 
эмда суу ызла) къураугъа 17,6 
миллион сом къоратылгъан-
ды. Ахчаны асламысы (16,3 
миллион) федерал бюджетден 
берилгенди, къалгъанын а ре-
спублика къошханды.

Дагъыда программаны «Эл 
тийрелени шёндюгю сыфаты» 
деген кесеги бла Майскийде 
суу бла жалчытыу жумушла та-
мамланнгандыла эмда канали-
зация объектле ишленнгендиле. 
Алагъа битеу да 222,2 миллион 
сом къоратылгъанды. Мында да 
уллу кесегин (206,6) федерал 
бюджетден жалчытхандыла, 
15,6 миллион сомну уа респу-
блика бёлгенди.

Къурулуш эм жашау журтла-
коммунал мюлк министрни 

орунбасары Локияланы Алан  
а быйыл республикада  ненча 
тынгылы объект ишлениригин 
билдиргенди. Сёз ючюн, Сол-
датская станицада 140 жер бла  
жангы школ боллукъду. Аны 
къурулушуна кёп къалмай 59 
миллион сом къоратыллыкъды. 
Дагъыда бу элде таза суу бла 
къую жарашдырыргъа умут 
барды. Анга 4,7 миллион сом 
керекди да, ахчаны кёп къалмай 
барын да федерал бюджетден 
берликдиле. Ишни уа «Гамма» 
подряд организация бардыр-
лыкъды. Ол энтта да Пролетар-
ское элде да быллай бир объект 
ишлерикди. Анга  кёбюрек ахча 
къоратыргъа тюшерикди - 4,9 
миллион сом.

Министерствону башламчы-
лыгъы бла Къашхатауда орта 
школну мекямына бла Мадани-
ят юйге тынгылы ремонт этерге 
дейдиле. Дагъыда экинчисине 
эки автобус сатып аллыкъдыла.

Республиканы транспорт эмда 
жол мюлк министрини болуш-
лукъчусу Хасан Бежанов айт-
ханнга кёре, сагъынылгъан 
муниципалитетледе былтыр 
2,8 километр жоллагъа ремонт 
этилгенди. Анга отуз миллион 
сом къоратылгъанды, кеси да 
27,92 миллиону къыралны бюд-
жетинден берилгенди.

Быйылгъа 49,4 миллион сом 
багъасы субсидияла излеп, РФ-
ни Эл мюлк министерствосуна 
тийишли заявкала жиберил-
гендиле. Анда алагъа къарагъ-
анларындан сора бирин дурус 
кёргендиле. Ол Кёнделенде 
транспорт объектни (кёпюр) 
тапландырыу бла байламлыды. 

Федерал бюджетден анга 4,92 
миллион сом жибергендиле, 
республиканы бюджетинден да 
49,7 минг сом къошхандыла. 
Элни администрациясы под-
рядчик бла келишим этгенди. 
Аны ишчилери кёпюрню чачыу 
эмда жолну мурдорун хазырлау 
бла кюрешип башлагъандыла. 
Ишлени барын да быйыл сен-
тябрьни ахырына тамам этерге 
таукелдиле.

РФ-ни палатасыны келечиси 
Заурби Нахушев КъМР-ни Баш-
чысы Казбек Коковну Парла-
ментге Посланиясында бу мини-
стерствогъа битеу белгиленнген 
ишлени  болжалындан алгъа 
эм тынгылы битдирирге борч 
салыннганын эсгертгенди. Ызы 
бла Нальчикде онекикиломет-
рлик жолну эмда Прохладный 
- Эльхотово трассаны 9,4-кило-
метрлик кесегин жангыртыргъа 
федерал бюджетден 432 эм 595 
миллион сом излерге керекли-
син айтып, быйыл ол министер-
ствону баш борчу болгъанын 
белгилегенди. 

Палатаны башчысыны орун-
басары Людмила Федченко  бу 
къырал программаны тамам-
лауда элледе жашагъанланы, 
артыкъда жаш тёлюню иш бла 
жалчытыугъа энчи эс бурургъа 
чакъыргъанды.

Ахырында тийишли оноула 
этилгендиле. Ызы бла аланы 
къагъытда жарашдырып, пра-
вительствогъа эмда сейирлери 
болгъан организациялагъа бла 
ведомстволагъа жиберликдиле.

УЛБАШЛАНЫ Мурат.

Байрам вальс согъулгъанлай турду

1763-1864 жыллада Кавказ 
урушда жоюлгъанланы эсгери-
уню кюнюне аталгъан бушуулу 
ишле 20  майда солуу паркда 
«Древо жизни» эсгертмени ал-
лында  башланнгандыла. Былай-
да, тёреде болгъаныча,  къазауат 
баргъан хар жыл чакълы бир  
свеча жандырылгъанды. 

21  майда уа эсгериу жумушла 

маршдан башланнгандыла. Алай 
эпидемиология болум эсге алы-
нып, чаришле болмагъандыла, 
жаяу атланнганланы саны да аз 
эди.   Жаш адамла, абаданла да 
Ленин атлы проспект бла Прави-
тельствону юйюню къатына, ызы 
бла уа  «Древо жизни» эсгертмеге 
келгендиле.  

Ол кезиуге уа алайда халкъ жыйылгъанды.  Бушуулу митингге 
келгенлени арасында Парламент-
ни спикери Татьяна Егорова,  
премьер-министр Мусукланы 
Алий, КъМР-ни  Башчысыны 
Администрациясыны таматасы 
Мухамед Кодзоков, Къырал Ду-
маны депутаты Геккиланы Заур, 
министрле, депутатла,  жамауат 
эм дин организацияланы келечи-
лери да бар эдиле.  

   Сагъат онекиде, хар заман-
дача, адыгла жашагъан битеу 
къыраллада да ол урушда жоюл-
гъанланы хурметине бир минут 
шумсуз туруу болгъанды. Ре-
спубликаны культура министри 
Мухадин Кумахов 21 май битеу 
адыглагъа да жарсыулу кюн 
болгъанын чертгенди.  «Бизге бу 
бушууда  биргебизге жашагъан 
халкъла билеклик этедиле. Дуния 
башында адамны жашауундан 
багъалы жукъ да жокъду, аны 

юзерге эркинлик берилмегенди. 
Болсада жашау андан ары ба-

рады. Адыгла тургъан жерлерин-
де  мамырлыкъны, тынчлыкъны, 
ырахматлыкъны жаядыла, ду-
нияны ариу этерге итинедиле»,-
дегенди ол.

Мухадин Кумахов ол кюн КъМР-
ни Башчысы Казбек Коков Мо-
сквагъа жыйылыугъа чакъырыл-
гъанын, алай ол  халкъ бла бирге 
бушуу этгенин да чертгенди. 

Ызы бла муфтий Хазратали  
Дзасежевни башчылыгъында 
муслийман идараны келечилери 
ол къазауатда жоюлгъанла ючюн 
дууа тутдургъандыла. Бушуулу 
митинг эсгертмеге гюлле салыу 
бла бошалгъанды. 

ТИКАЛАНЫ Фатима.
Суратланы Артур ЕЛКАНОВ 

бла ТИКАЛАНЫ Фатима 
алгъандыла. 

Черекле кётюрюлюр кезиуде энергокюч 
бла жалчытхан объектлеге хата жетмез  
ючюн аланы энчи контрольда тутаргъа ке-
рек болады. Бютюнда бек суу басаргъа эм 
ырхыла келирге къоркъуулу жерледе. Аны 
бла байламлы «Россети Северный Кавказ» 
- «Каббалкэнерго» компания  электрокюч 
ызла бузулмазча, подстанцияла эм башха 
объектле да тийишли халда ишлерча ма-
дарла этеди.

Кёп болмай Элбрус районда  биригиуню  
специалистлери  юч кюнню ичинде   Бах-
сан сууда 11 тонна ауурлугъу эмда 34 метр 
бийиклиги  болгъан  чыпынны башха жерге 
кёчюргендиле. Ол  110 кВ ток бла 36 минг 
адамны эм 300-ден артыкъ  социал магъа-

налы объектни  жалчытады.    
Эсге  са ла  айтсакъ,  бюгюнлюкде 

Бахсан,Черек эм Чегем сууланы юсю бла 
баргъан 35 – 110 кВ  ызла  хата жетерик объ-
ектлеге   саналадыла. Аны бла бирге план 
бла  контроль этилирге тийишли  башха 
къоркъуулу жерле да кёпдюле. 

«Каббалкэнерго» компанияны келечилери 
билимлерин тохтаусуз ёсдюргенлей эм сы-
намларын кючлегенлей  турадыла.  Ол санда  
тематикалы жараулагъа терк-терк къаты-
шадыла, салыннган борчланы  толтурургъа   
энчи техникалары, оборудованиялары эм 
башха затлары  да жетерча барды.

МАГОМЕТЛАНЫ Сулейман.

Сайлагъан усталыкъларына – 
шагъатлыкъ къагъытла

Ариу алгъышла, кёп шарла – мектепни, 
сабийликни да бошалгъаныны белгиси

Митинг

Эсгериу гюлле салыу, 
жау чыракъла жандырыу 

Профилактика 



• Кесигизни аягъыз – къыбыла Евро-
паны бла шимал Азияны  къыралларында 
жюрек-тамыр ауруула аз болгъаны жаланда 
адамланы ашлары бла угъай, ала кеслерине 
сакъ болгъанлары бла да байламлыды. Нел-
лай бир жашарыгъыбыз - къалай жашагъа-
ныбызгъа кёреди.

• Жукъудан тоюгъуз  – жюрек тап 
ишлер ючюн  эм азындан жети сагъат жукъ-
ларгъа керекди.

• Ашны мардасындан оздурмагъыз, 
башха-башха ашланы хайырланыгъыз.

• Олтуруп турмагъыз, къымылдагъ-
ыз, бегирекда таза хауагъа чыгъыгъыз. 
Атлагъанмы этесиз огъесе чапхан - башхасы 
жокъду.

• Къан басымгъа эс буругъуз – ги-
пертония кёбюсюнде кесин билдиртмей 
туруучуду. Къыркъ жыл толгъандан сора уа 
тонометрни кюн сайын хайырлана турургъа 
керекди.

• Адамны халинде не аз да тюрле-
ниу сезилсе, созмай, врачха атланыр-
гъа керекди.

АКАДЕМИКДЕН АКЪЫЛ СЁЗЛЕ
ЖЮРЕКНИ КЪАЛАЙ САКЪЛАРГЪА БОЛЛУКЪДУ?

Интернет-версия: gazeta.zamankbr.ru З А М А Н 3

Саулукъ

Оюм

«Бизни заманыбыз-
да…» – деп, хапа-

рыбызны башларгъа бек 
сюебиз. Кертиси бла да, 
алгъын заманлада бир 
бирге сый-намыс берген 
бек уллу шарт болгъан-
ды. Сёз ючюн, къатынга 
адам келсе, ёрге тургъан 
къайда, не жерде да  адет 
эди. Бусагъатда да бизни 
тёлю алайлай къалгъан-
быз. «Мал малны къатына 
келсе, ол да турады ёрге», 
- деп буруннгулула бошдан 
айтхан болмазла.

Намысыбызны не за-
манда да бийикде тут-

ханыбыз, ариу халыбыз 
ючюн да сормай билгенди-
ле къарачай-малкъар мил-
летден болгъаныбызны. 
Эр кишиле тиширыугъа 
сый бере, тиширыула эр 
кишилигин бийикде тута. 
Бюгюн бюгече да  абадан 
тёлюбюз бир бирге ариу 
кёз бла къарап тургъанла-
ры хакъды. Тилни билсек, 
адетлерибизни багъаял-
сакъ, кесибизни сакъла-
яллыкъбыз. 

Намыс болмагъан жер-
де берекет,  насып да 

болмайды. Намыс, сый 
къайдан къалсын, кеси ти-
либизни унута баргъанда. 
«Къарачай-малкъар тил 
тюрк тиллени ичинде эм 
тазасыды»,- дегенди бир 
кезиуде Туркияны башчы-
ларындан бири Ататюрк 
бир меджилисде. Алай 
эсе, биз бюгюн  ата-ба-
баларыбызны тиллерин 
унутургъа, сёзде айтылыу-
чулай, «Кесини къабындан 
жийиргеннген жилянча», 
андан къачаргъа нек ке-
рекбиз?

Кёп жазыучуларыбыз, 
журналистлерибиз ол 

затха жарсыйдыла, алай 
не медет, юйде ата-ана 
орусча сёлешселе. Сабий 
а школда,  садикде къай-
дан билликди. Бютюнда  
бусагъатда малкъар тил 
болмай къалса да, киши  
жарсырыкъ тюйюлдю. Анга 
кесибиз да себеп этебиз, 
келген тёлюге тауча сёлеш-
мей. Туудукъланы къубулт-
ханда: «Золотой ты мой» 
- дегенми ариуду, «Мени 
алтынчыгъым» - дегенми?!

Алгъаракълада шахар-
да ёсгенлеге сейир 

этиучю эдик тауча билмей-
диле деп, энди уа элдеги-
ле окъуна орусча  чалып 
сёлеширге кюрешедиле. 

Кимден къалады ол? Ким 
чырмайды бизге кеси тили-
бизде, болмагъанча ариу 
тилибизде, сёлеширге? 
Кимдеди терслик?

- «Заман» газетни жазды-
рамыса? - деп сорама бир 
«таулугъа».

 –Угъай,- дейди. 
  -Нек?-дейме.
 -Да тауча окъуй билгени-

биз жокъду, - дейди.
-Да сора сен  таулума 

деп, кёкюрегинге нек ура-
са, не затдады сени тау-
лулугъунг? Миллет жый-
ылгъан кюн анга къошул-
масанг, таулу адам ючюн 
юлюш этмесенг, Кязим, 
Къайсын туугъан жерлени 
сурамасанг, билмесенг, 
ана тилибизде чыкъгъан 
китапны, газетни, журнал-
ны алмасанг,окъумасанг?! 

Мени атама жюз жыл 
болады, кёчгюнчю-

люкден келгенли, бир 
жылны къоймайды «За-
манны» жаздырмай. Анда 
ишлегенлени барын да уста 
таныйды. Хар бирине энчи 
алгъыш этеди, газетни 
баш редактору  Атталаны 
Жамалгъа ыразылыгъын 
айтханлай турады. 

Бюгюн да газет келлик 
кюнню кесине саугъа кел-
тирликча алай сакълайды. 
Аны жаздырмагъан таулу-
му барды?» – деп, сейир 
этип сорады. Аллайла уа 
бек кёпдюле. Да сора къай-
дан билликдиле бизни туу-
дукъларыбыз ёз тиллерин?

Къоймайдыла жашар-
гъа, ашаргъа, тауча 

юйренирге дерге да ёч-
бюз. Келигиз, ма бу гитче 
жумушда окъуна бирге 
болайыкъ, газетибизни 
жаздырайыкъ. Анда кёп 
иги затла бардыла,  адет-
тёрелерибизни, намыс-
сыйны, белгили адамлары-
бызны, ахшы жумушланы 
юслеринден. Ол  бизники-
ди, бизге керекди. Бизден 
башха бир кишиге керек 
тюйюлдю. 

«Заман» миллетибиз-
ни жангыз газетиди. 

Мен таулума деген, кесини 
таулулугъун аны бла бил-
диртсин, бусагъатда хар 
почтада жаздырыргъа бол-
лукъсуз. Чакъырыу этеме, 
мен таулума деген «Заман» 
газетни жаздырсын. Ол ба-
рыбызны да бирликге  алчы 
атламыбыз болсун.

ШАУАЛАНЫ Разият. 

Халы ийириу эм къумач 
(чепкен) согъуу адам 

улуну эм буруннгу жумуш-
ларындан бирлеридиле. 
Кърымда Кърым ханлыкъ-
ны ёмюрюнден бери аллай 
согъуучуланы энчи цехлери 
уллу даражалы болгъанды, 
анга ала «беззаз» деген-
диле.  Сельджук кезиуде 
кърым къумачла Анталияда 
окъуна изленнгенлей тур-
гъанлары белгилиди.

Татарлыланы энчи къумач 
согъууларыны мурдору мал-
чылыкъда (жюн эм чилле) 
эм эл мюлкде (мамукъ, 
гетен, кендир) болгъанды. 
Кърымда 19-чу ёмюрню 
ортасына дери кийим эм 
юй керек хазырлауда юйде 
согъулгъан затла хайыр-
ланнгандыла.  Ол иш бла 
асламысында тиширыула 
кюрешгендиле. Э. Челеби 
17-чи ёмюрню ортасында 
быллай тюрлю иш бла кю-
решген бахчисарай тиши-
рыуланы юсюнден былай 
жазгъанды: «Бир къыралда 
да боллукъ тюйюлдю был-
лай акъ къыйырлы къумач-
ла эм тюрсюнлю кёлекле бу 
Сарайдача…» - деп.

Мал тутуу, мал жайыу 
аланы керекли зат-

ла бла жалчыталгъанды. 
Кърымда ол кезиуледе тю-
еле кёп болгъанлары се-
бепли аланы жюнлерин 
да эркин хайырланнган-
дыла. П.И.Сумароков а, 
1799 жылда бу тийиреледе 
жолоучулукъда болуп, бы-
лай белгилегенди: «Таула-
да жайылгъан къойланы 
жюню жумушакъды, андан 
иничке халы, аламат жукъа 
чепкенликле хазырларгъа 
болады… Акъ тюелени тюгю 
уа къайсы тюрсюннге да 
боярча аламат къумач со-
гъаргъа онг береди».

Къойланы да кёп жайгъ-
андыла бу жерледе, 

аланы жюнлеринден абе-
риле этерге да бек сюйген-
диле: тюрлю-тюрлю халыла 
ийиргендиле, энчи жукъа 
чепгенликле сокъгъандыла, 
«килим» деген сыйдам кюй-
юзле этгендиле, кийиз бас-
хандыла. Къойланы жылгъа 
эки кере къыркъгъандыла. 
Жайгъы къыркъылгъан 

жюн узун эм къалын бол-
гъаны ючюн, аны тарарча 
энчи таракъны хайырланн-
гандыла, татарлыла анга 
«юньтаракъ» неда «джун-
таракъ» дегендиле. Аллай 
таракъланы тюрклюле да 
хайырланнганлары да бел-
гилиди. Биз а аланы ынна-
ларыбызны, аналарыбызны 
къолларында терк-терк кёре 
тургъанбыз.

Кюз артында къыркъыл-
гъан жюн а къысха бол-

гъанды, аны ючюн аны 
жарашдырырча «яй» деген 
садакъны къаты тартыл-

гъан жыя къылы бла (анга 
кърымлыла «кириш» деген-
диле) хайырланнгандыла. 
Бу эрттегили инструмент 
Тюркде эм Орта Азияда да 
хайырланыуда болгъанды.

Къа р ач а й - м а л к ъ а р 
халкъда жюрютюл-

ген къол урчукъ кърым 
татарлы тиширыуну жаша-
уунда да магъаналы жерни 
алгъанды. Аны сыфаты тюз 
малкъар къол урчукънукъ-
уча болгъанды: узун агъач 
таягъы, жалпакъ тогъай 
башы. Тоюндан сора бир 
ненча кюн озгъанлай, ата-
ана къызларына саугъагъа 
аны жибергендиле. Артда 
1930 жыллада ол тёре къа-
лып, хайырланыуда андан 
керекли болгъан затланы 
ийип башлагъандыла, нек 
дегенде урчукъну энчи адет-
тёре магъаналылыгъы ол 
заманлагъа халкъны эсин-
ден толусунлай кетген эди.

Чепкен сокъгъан инстру-
ментлени юсюнден бю-

Кесибизни терслигибизни 
кимге эсе да атаргъа кюрешмейик

Миллет хазнабыз

Таулу тиширыула сокъгъан чепкенликле 
Битеуроссей кёрмючде эм игилеге саналгъан эдиле

Бусагъатлада башха заманладан эсе тюрк халкъланы тамырлары бир болгъан-
ларыны юсюнден терк-терк эшите турургъа тюшеди. Тарыхыбызгъа, маданияты-
бызгъа, тилибизге, жашау турмушубузгъа тюрслеп къарасакъ, илму тинтиулеге 
эс бурмай окъуна, аны алайлыгъына ишеклилик чыгъарыкъ тюйюлдю. Бу жол 

мен ол жанына эс буруп кърым татарлыланы бла малкъарлыланы чепкен согъуу 
(сукноделие) дегенча ишлерине, маданиятларыны бирге ушагъан кесегинеча, 

къараргъа таукелленнгенме. 

-  Юрий Иосифович, 
СССР-ни  кезиуюнде гипер-
тониясы (жюрек аурууланы 
баш сылтауу) болгъанланы 
саны бек аз эди. Бюгюн-
люкде уа халкъны 40 про-
центини къан басымлары 
мардасындан уллу болгъа-
ны ачыкъланады. Ол некди 
алай?

- Озгъан отуз жылны ичин-
де биз къырал чачылгъанын, 
жамауатны жашау турму-
шу саулай тюрленнгенин 
сынагъанбыз. Не тюрлю 
кемчиликлери болуучу эсе 
да, адамлагъа бай жашау 
этериксиз деп ышандыр-
магъанлыкъгъа, тамблагъы 
кюннге таукел къараргъа онг 
бере эди Совет Союз. Тамб-
ла, бирси кюн да, къалай 
жашарыкъларын адамла 
иги билгендиле. Ол а алагъа, 
ол санда жюрекни саулугъ-
уна да, керекли, тынчлыкъ, 
ырахатлыкъ бергенди.

Ол кезиулени медицина-
ны, шёндюча, кенг онглары 
болмагъанлыкъгъа, ол ишин 
тынгылы бардыргъанды. 
Хар жыл сайын диспансе-
ризация болуучу эди. Аны 
хайыры бла, оборудование 
болмагъанлыкъгъа да, энди 
къозгъалып башланнган 

аурууланы терк ачыкълар-
гъа, заманында багъаргъа 
къолдан  келгенди.

Къырал чачылып, хар неда 
къатыш-къара болгъаныны 
хатасы адамланы саулукъ-
ларына да жетгенди. Мени 
эсимдеди, академик Е. И. 
Чазов 1980 жылланы ахы-
рында, токъсанынчы жыл-
ланы аллында инфарктланы 
статистикасын слайдлада 
кёргюзтгени. Бу ауруу жет-
генлени саны айтып-айтмаз-
ча кёбейген эди! Адамланы 
ичлерин къысып тургъан 
тынгысызлыкъ къанны ба-
сымын кётюрюп, ызы бла 
уа жюрек ауруула бла чыкъ-
гъанды тышына.

Медицина учрежденияла-
ны тийишли оборудование 
бла жалчытыу игиленнгенине 
себепли шёндюгю болум 
аллай осал тюйюлдю. Кёп 
болмай бир район поликли-
никада мен беш жангы (экс-
перт класс) УЗИ аппарат 
кёргенме. Алгъын а аллай 
техника жаланда илму-излем 
институтлада болуучу эди.

ЖАШ ТЁЛЮНЮ 
АУРУУЛАРЫ

–  Ж ю р е к  а у р у у л а 
жашдан-жаш бола бара-
мыдыла?

– Бир жаны бла алып къа-
рагъанда, шёндюгю тинтиу 
амалла аурууланы теркирек, 
алгъаракъ ачыкъларгъа онг 
бередиле. Алай дагъыда та-
мата тёлюде тюбеучю ауру-
ула (жаланда жюрек-тамыр 
бла байламлы угъай) энди 
жаш адамлагъа да жетип 
башлагъандыла.

Адамла кёбюрек жашап 
башлагъанларын, кеслерин 
жашлай кёбюрек сезген-
лерин да эсге алыргъа ке-
рекди. Алгъын 55-60 жыл 
абаданлыкъгъа саналыучу 
эсе, кеси да ауруулу болгъан 
аллай, бюгюнлюкде 70 жыл-
да да адамла кеслерин жаш-
лай сезедиле. Аурууланы уа 
къайсы тюрлюсюн да заман-
сыз келгеннге санайдыла.

– Шёндюгю жаш адамла-
ны ючден бири 60 жылгъа 
дери окъуна жашарыкъ 
тюйюлдюле, кёплери уа 
жюрек аурууладан ёлюп 
кетерикдиле деген аллай 

осал прогноз барды.
– Осал социал болум, 

стрессле адамланы сау-
лукъларына бек уллу хата 
саладыла. Эм биринчиден 
а, жюрек-тамыр аурууланы 
къозгъайдыла. Мен къаугъ-
ала баргъан жерледен къай-
тып келген, бек тозурагъан 
40-жыллыкъ эр кишилени 
кёргенме: алада бек къарт-
лада болуучу ауруула табып 
тургъанбыз. Жарсыугъа, 
алагъа бу прогноз тюздю 
дерчады. Бирсилеге уа - 
угъай.

– Асламысында къайсы 
жюрек ауруула юзедиле 
жашауну?

– Жарсыугъа, жюрекни 
мурдарлары - жер башын-
да кенг жайылгъан ауруу-
ладыла: атеросклероз, ол 
келтирген ишемия, гипер-
тония. Сунмай тургъанлай 
ёлтюрюрге боллукъ къоркъу-
уну бир тинтиу бла табаргъа 
амал жокъду. Диспансе-
ризацияны хар жыл сай-
ын ётюп турургъа керекди. 
Жаланда ма алай эслерге 
боллукъду саулукъда осал 
тюрлениулени.

АЛТЫН СТАНДАРТ
– Кардиологла пациент-

лени компьютер томогра-
фиягъа терк-терк жиберип 
башлагъандыла… 

– КТ – хар неден да сакъ-
лагъан амал тюйюлдю. Бу 
тинтиуню саусузланы аз ке-
сегине жазыучудула, кесин 
да башха амалла бла бирге.

Тынгылы кардиология 
тинтиуню баш амалы уа 
буду: врач бла ушакъ этиу, 
электрокардиография 
(бюгюнлюкде да ол бек 
магъаналы ишди), жюрек-
ге УЗИ этиу эмда анализле 
бериу. Ала бары да санда 
бола баргъан тюрлениуле-
ни юсюнден жик-жиги бла 
айтырыкъдыла. Ызы бла 
врач (керек болса) къошакъ 
диагностикагъа жиберирге 
боллукъду.

– Атеросклероз болса,  
операция этерге керекми-
ди огъесе статинле (энчи 
дарманла) хайырланыу 
бла къутулуп къалыргъа 
болурму?

– Атеросклероз адам къа-
лай жашау этгенини белги-
сиди: не аш ашагъанын, ке-
реклисича аллай бир жукъ-
лагъанын, кесине нечик 
къарагъанын. Аны къоруу-
лар ючюн бирде жашауну 
тюрлендириу бла чекленип 
къалыргъа боллукъду. Багъ-
ыу амалны уа ауруу неллай 
бирге теренине кетгенине, 
тамырлагъа жетгенине кёре 
сайлайдыла.

Статинле уа энчи бир бор-
чну тындырадыла. Атеро-
склерозгъа къан тамырла 
таза болмагъаны келтире 
эсе, холестеринни азайтып, 
андан къутулургъа болуша-
дыла. Алай бир-бир адам-
лада холестерин кёп бол-
гъанлыкъгъа, атеросклероз 
къозгъалмайды. Аны себеп-

ли алагъа быллай дарманла 
ичерге керекмейди.

Жюрек тамыргъа опера-
ция (шунтирование) жер 
башында аслам халда эти-
леди. Жаланда Россейде 
жыл сайын аны къадар 
саусуз ётеди.

Айтханларына кёре, анга 
бир жылгъа 150 минг адам 
тийишли болады. Тюз багъ-
ыуну, саусузну хар несине 
да тынгылы къарагъандан 
сора врач сайлайды.

– Неллай бир врач бар 
эсе да – аллай бир оюм 
жюрюйдю. Башха-башха 
докторладан бири-бирине 
келишмеген оноула эшит-
ген саусуз а не этсин?

– Ол неда бу аурууну 
багъыуда къайсы врачны 
сынамы бай болгъанын, 
аны кимлеге болушургъа 
къолундан келгенин саусуз 
кеси ангыларгъа керекди. 
Докторгъа ышаныу да бек 
магъаналыды. Алай болса, 
адам ол жазгъан дарман-
ланы кючюне да ийнанады. 
Ансыз тап багъыу боллукъ 
тюйюлдю.

Жарсыугъа, бизни къы-
ралда юйюр врачла де-
ген тёре жокъду. Алай иги 
докторну табаргъа, аны 
бла танышыргъа, шуёхлукъ 
жюрютюрге киши да чыр-
мау салмайды. Шуёх-врач 
къысха хапарны ичинде 
къоркъуулу бла къоркъуусуз 
ышанланы арасын айыра 
билликди, ауруу къозгъала 
турса, аны эслемей къоя-
рыкъ тюйюлдю. Дагъыда 
кеси болалмаса да, ыша-
нырча тынгылы специалист-
ге жиберликди.

  
Басмагъа УЛБАШЛАНЫ 

Мурат хазырлагъанды.

Кърым татарлы тиширыу чепкен согъуу ишни юсюнде. 20-чы 
ёмюрню ал жыллары.

Малкъар юйюрде чепкен согъуу. 19-чу ёмюр.

Къан басымлары мардасындан уллу некди бюгюнлюкде?

гюнлюкде алай кёп хапар 
сакъланмагъанды. Аладан 
бирине татарлыла «токъ-
ума тезья» неда «кетен 
агъач» дегендиле, ол кёп 
юйледе болгъанды, нек 
дегенде къызчыкъланы 
сабийликден окъуна анда 
ишлерге юйретгендиле. 
Кеси да малкъар халкъны 
тауатына келишгенди. У.А. 
Боданинский белгилегени-
ча, Бахчисарай музейде ас-
лам буруннгу чепкен согъуу 
станокла сакъланнгандыла, 
шаркъ Кърымны эллеринде 
уа ала 1930 жыллада окъуна 

хайырланып тургъандыла.

Алада согъулгъанла эн-
чиликлерине кёре кес-

лери энчи бир тинтиуню 
темасыдыла. Алай къысха 
айтханда уа, аладан хазыр-
ланнган затла ол кезиудеги 
адамны битеу жашау тур-
мушу бла байламлы бол-
гъандыла. 

Къарачай-малкъарлыла-
ны да жюнден халы ийи-
рип андан чепкен сокъгъан 
усталыкълары, буруннгу 
ата-бабаларыны тамыр-
ларындан синнген болур 
десек, жангылмазбыз. Мы-
зыланы Исмайыл жазгъанн-
га кёре, Къарачайны бла 
Малкъарны орта ёмюрле-
ни кезиуюнде эллерини 
тийрелеринде археологла 
1500 къой сыйынырча юз-
герелери бла уллу къошла 
тапхандыла. Къой къыркъ-
гъан къыптыла, кийиз жу-
рунла, тери аякъ кийимле, 
ышымла эм башха затла 
экономикада, къарачайлы-
ланы бла малкъарлыла-
ны жашауларында, аланы 
къол усталыкъларыны ай-
ныуларында малчылыкъны 
магъаналылыгъын шарт 
ачыкълайдыла. 

Да  сора быллай бир 
жюнню бу халкъла къа-

лай хайырланнган болурла 
деген соруугъа Курданла-
ны Сафият кесини миллет 
магъаналы ишинде – «Мал-
къар кийизлени эм миллет 
кийимлени хазырлау техно-
логиясы» деген китабында – 

жууап береди. Сёзсюз, аны 
ёз журтларындан тышында 
да белгили болгъан юйледе 
согъулгъан жюн халыдан 
къумачланы хазырлаугъа 
къоратхандыла, ол а мал-
къарлыланы бла къарачай-
лыланы 20-чы ёмюрге дери 
файда тюшюрюу онгларын-
дан бири эди. Андан хар 
зат тикгендиле, ол санда 
жууургъан-жастыкъ кере-
клени окъуна. Качествосу 
уа жюнню къаллай болгъа-
нына кёре эди. Сёз ючюн, 
зыбыр жюнден асламысын-
да жамычыла эм кийизле 

бичгендиле. Энчи къумач 
хазырлаугъа уа жумушакъ, 
иничке, тийишли амалла 
бла жарашдырылгъан жюн 
келишгенди. 

Огъарыда белгиленн-
генича, чепкен согъуу 

бек къыйын ишледен бири 
болгъанды. Аны ючюн 
жюнню тюз кийизге хазыр-
лагъанча жарашдырыргъа 
керек эди. Энчи кийимге 
келишген кесича къумачны 
жарашдырырча 15-20 кюн 
ишлегендиле. Ол жумушну 
терклендирир амал а – къа-
уум болуп кюрешиу эди. 
Иш тохтаусуз баргъанды, 
чыгъарылгъанны жарты-
сы сатыугъа берилгенди, 
къалгъанын юй керекге деп 
тутхандыла.

Малкъар эм къарачай 
элледе жюн къумачланы 
чыгъарыу кенг айныгъаны 
себепли алимле алагъа 
«фабрики сукна» дегенди-
ле.  1882 жылда Битеурос-
сей кёрмючде бизде чыгъ-
арылгъанланы халыларыны 
иничкелиги эм кеслерини 
тыкъ согъулмакълыгъы 
ючюн эм игилеге санагъ-
анларын да унутмайыкъ. 
«Къыйынды эсге келтирир-
ге, малкъарлы тиширыула 
сатаргъа деп 50-60 аршин 
узунлугъу болгъан чепкен-
ликни къалай сокъгъанла-
рын, аны кенглиги уа тийиш-
ли станокну кенглигине кёре 
болгъанды», - деп жазады 
тинтиу ишинде Курданланы 
Сафият.

Бюгюнлюкде бизге эм 
сейир кёрюннген тин 

къыйматларыбыздан бир-
лери буруннгулу къол ста-
нокладыла, тауча айтханда 
–  тауат. Бизни ата-бабала-
рыбызгъа керти къуллукъ 
этип келген инструмент бла 
окъуучуну жууугъуракъ та-
нышдырырча Курданланы 
Сафиятны Кёнделенден 
Хутуйланы Аминат бла эт-
ген ушагъындан юзюкню 
келтирейик:

 «Аркъау агъачдан къоюн 
агъачха келген халыланы 
атлары – бой халыладыла. 
Бой халыланы орталары 
бла чюйке халы ётеди. 
Бой халыланы кисиулени 
жипилери бла ётдюребиз. 
Къыйырларын къоюн агъ-
ачха чулгъайбыз. Кисиуле-
ни баш жанында таякъла-
рындан бау бла чырдыгъа 
тагъып бегитирге керекди. 
Кисиулени энишге жанын-
да таякъчыкъларында уа 
аякъ басхан бауланы бе-
гитебиз. 

Аякъ басхан бауланы 
бирин бассакъ, кисиуле 

ачылгъан этедиле, бирси уа 
кисиулени жапхан этеди. 
Кисиулени бассанг, ачыл-
гъан кезиуде халысы бла 
чюйкени бир жанындан 
бирси жанына ётдюресе 
(чоллакъ – тышындагъы, 
ичинде уа – чюйкеле, халы 
чюйкеге чулгъанады).

Чюйкени бир жанындан 
бирси жанына ётдюргенден 
сора, къагъыучу таракъ 
бла чепкенликни къагъып 
къатдыргъан этебиз (со-
гъулады). Чюйкени ызына 
ётдюргенден сора таракъ 
бла къагъып чепкенлик-
ни къатдырабыз. Къоюн 
талкъыны къыйырында 
чулгъаучу таякъ барды. 
Аны буруп къоюн таякъгъа 
чепкенликни чулгъайбыз. 
Къыйырын жерге тирерге 
керекди, неда ташха, артха 

седиремей турур ючюн».

Тауатлада согъулгъан-
ланы, башында белги-

легенибизча, малкъарлыла 
бла къарачайлыла Кавказ-
ны базарларына чыгъарып 
болгъандыла. Мызыланы 
Исмайылны санауларына 
кёре, Чегем жамауатда 
жылгъа 114 500 аршин, 
Малкъар жамауатда – 100 
000 аршин, Холам жама-
уатда – 41 000 аршин чеп-
кенлик сокъгъандыла. Хар 
аршиннге элли капек багъа 
салса окъуна, ол усталыкъ-
дан жылгъа халкъгъа 195 
000 сомдан артыкъ файда 
тюшерге болгъанды.

Белгилисича, битеу тюрк 
тамырлы халкъла къай-

сы ёмюрледе да ишден 
къачмагъанлай, къол къый-
ынларыны хайырын да кёре 
билгендиле. Бу ишибизде 
биз кърым татарлыланы 
бла къарачай-малкъарлы-
ланы энчи бёлюмде бирге 
келишиулюклерине къарар-
гъа излегенбиз, аланы кё-
плюгюн а бир газет матери-
алгъа сыйындырыргъа онг 
болмагъанын да былайда 
айтыргъа тийишлиди.  

Материалны хазырлагъ-
анда уа, керти да къыймат-
лы тин жыйымдыкъланыча, 
С. Абдурамановнаны «Къы-
брыз. Закладное творче-
ство крымских татар», У. 
Боданинскийни «Археологи-
ческое и этнографическое 
изучение татар в Крыму», 
Мызыланы Исмайылны 
«История и духовная куль-
тура карачаево-балкарско-
го народа», Курданланы 
Сафиятны «Технология 
изготовления балкарских 
кийизов и национальной 
одежды» деген китапларын 
хайырланнганыбызны бел-
гилерге сюеме.

ЖАНГУРАЗЛАНЫ 
Нажабат.

Совет Союзну заманында къан басымлары уллу 
болгъанла алай кёп тюбемей, бюгюнлюкде уа хар экин-

чиде ол нек табылады? Аны юсюнден «АиФ» газетни кор-
респонденти Лидия Юдинаны сорууларына жюрек-тамыр 
хирургия жаны бла Бакулев атлы медицина илму-излем 

араны башчысыны орунбасары, РАН-ны академиги Юрий 
Бузиашвили жууапла бергенди.

Бизни къыралда колониялада 
шёндю 482,9 минг адам ке-
чинеди. Былтырны битеудуния 
«тюрме рейтингинде» Россей 
26-чы жерни алгъанды. Аны 
жюз минг адамгъа тутмакъла-
ны къаллай бири жетгенине 
тергегендиле. Он жыл мындан 
алгъа уа бизде  864 минг адам 
тутулуп  болгъанды (рейтингде 
– 22-чи жер). Бу кёрюмдю-
ню андан ары азайтып, 2024 
жылгъа – 400, 2030 жылгъа уа 
– 250-300 мингнге жетдирирге 
борч салыннганды.

- Азайтыу асламысында аман-
лыкъчылыкъны профилактикасы 

бла угъай, уголовный ишге жу-
мушагъыракъ къарап башлау 
бла байламлыды. Адамны ту-
таргъа  башха амал къалмаса  
керекди. Дагъыда,  СИЗО-гъа 
элтмей, юйден чыкъмазгъа буй-
рукъ берирге, башха чекле 
салыргъа, залог алыргъа чакъ-
ырадыла. Жууапха тартыуну 
юсюнден айтханда уа, тазир 
бла неда борчлу халда ишлетиу  
бла къутулургъа да боллукъду, 
- дейди юрист Денис Кома-
ров.

Басмагъа ОМАРЛАНЫ 
Мурат хазырлагъанды.

Ачыкъ айтханда,  хайырланыу-
чуну шёндюгю четенине адамгъа 
керекли товарланы бла жумуш-
ланы бары да кирмейдиле. Аны 
багъасына кёре къырал жашау 
этерге жараулу ахчаны эм аз 
ёлчемин тохташдыргъанды. Жар-
лылагъа тёленирик пособияны да 
анга кёре тергегендиле.

Алай экономистле «керти 
четенни» багъасы андан иги 
да бийик болгъанын  кёп кере 
айтхандыла. «Энди уа Урунуу 
министерство сагъынылгъан ах-
чаны мардасын Европадача  
тергерикди. Быйыл аны ёлчеми  

Россейде орталыкъ (медиана) иш 
хакъны 44,2 процентин тутады. 
Алай аны къалай да терге, анга  
хазна къошулмагъанды - 11653 
сомду», - деп ангылатханды бу 
тюрлениулени магъанасын РАН-
ны халкъ-мюлк тергеуле 
Институтуну файдаланы 
эмда хайырланыуну про-
гнозларыны лаборатори-
ясыны башчысы Анатолий 
Суворов. – «Медианный фай-
да» деген зат къыралда халкъны 
экиден бири кёп неда аз ишлеген 
хакъны ёлчемин кёргюзтеди.

Соруу-жууап

Хайырланыучуну четенин нек кетередиле?

Тюрмеледе къаллай бир адам олтурады?

Футболдан «Олимп» би-
ринчиликни 30-чу турунда 
«Спартак-Нальчик» «Туапсе» 
команда бла тюбешгенди. 
Матч кесибизни майданы-

бызда ётгенди. «Спартак-
ны» къауумунда Карданов 
(А.Кумыков, 89), Кадыкоев 
(Дзамихов, 82), Ольмезов, 
Шумахов, Макоев, Апшацев 

(Апажев, 60), Дохов (Торосян, 
75), И.Кумыков, Богатырев, 
Хутов (Сундуков, 57), Хачиров 
ойнагъандыла, запасда Жан-
гуразов, Колесников, Мало-

мусов тургъандыла.
 «Туапсени» санында 

майданнга Тимофеев, 
Оболенцев, Кириленко, 
Мустафаев, Кошелев, 
Стуканов, Никулин, Тю-
фяков, Д.Белов, Джане-
лидзе, Губский (Гамза-
тов, 31) чыкъгъандыла, 
запасда кезиулерин До-
ценко, Н.Давыдов сакъ-
лагъандыла. Судьяланы 
къуллукъларын Влади-
мир Шамара (Дондагъы 
Ростов), Хамид Талаев 
(Грозный), Ярослав Ежак 
(Сочи) толтургъанды-
ла, матчны инспектору 
Юрий Мирошник (Кисло-
водск) болгъанды. 

Баям, алгъаракъла-
да болгъан тюрлениуле 
нальчикчилени ойнаула-
рында ахшы ыз къойгъ-
андыла. 30-чу турну ала, 
чабыууланы тири, оюмлу 
да эте, къорууланыугъа 
да сакъ бола, жетишим-
ли бошагъандыла. Бир 

матчха 5 голну командабыз 
биринчиликни ал оюнла-
рындан бери урмагъан эди, 
бу жол ол айырмалы кёрюм-
дюсю бла жангыдан къууан-
дыргъанды. 

 «Спартакны» баш трене-
рини къуллугъун толтургъан 
Ашамаз Шаков матчха дери 
эки-юч кюнде жангылычланы 
сюзюу иш бардыргъанларын 
айтханды. «Футболчулары-
бызгъа ыразыма. Хау, аз-маз 
халатла жибергендиле, алай 
матчны саулай да салыннган 
планнга кёре ётдюргендиле. 
Бир оюнда хорлагъандан 
сора, спортчу кесини кючю-
не базынып башлайды, ол а 
экинчи матчда да къытаргъа 
къарыу, итиниулюк да бере-
ди. Оюннга жаш спортчуланы 
да къатшыдыргъанбыз, ала 

да ышаныуубузну алдатмагъ-
андыла», - деп чертгенди ол.

Биринчи таймда гол урур-
гъа амалыбыз кёп болгъан-
ды, алай аланы барысын 
да тийишлисича хайырла-
налмагъанбыз. Алай эсе да, 
эки таймда бирге голланы 
Хутов, Апшацев, Хачиров 44, 
Хачиров 80, Макоев ургъан-
дыла, къаршчы командадан 
гол бла жангыз да Стука-
нов белгиленнгенди. Оюн 
бузукълукъсуз ётмегенди, 
эсгертиуле Кириленкогъа,  
Гамзатовха, Макоевге, Торо-
сяннга этилгендиле. 

 31-чи турда «Спартак-
Нальчик» «Машук-КМВ» къа-
уум бла тюбеширикди. 

 КУЛЬЧАЛАНЫ 
Зульфия.

№ Клуб И В Н П М О

1 Кубань Холдинг 29 23 4 2 60:21(39) 73

2 Кубань 29 23 2 4 70:20(50) 71

3 Черноморец 28 18 6 4 45:15(30) 60

4 Легион-Динамо 28 15 12 1 54:17(37) 57

5 СКА Ростов-на-Дону 28 16 4 8 62:28(34) 52

6 Анжи 28 11 9 8 47:39(8) 42

7 Форте 28 11 8 9 49-28 (21) 41

8 СПАРТАК-НАЛЬЧИК 28 11 7 10 39:32(7) 40

9 Махачкала 28 11 7 10 41:37(4) 40

10 Динамо-Ставрополь 27 10 5 12 36:40(-4) 35

11 Машук-КМВ 28 9 5 14 36:48(-12) 32

12 Краснодар 3 28 8 6 14 33:48(-15) 30

13 Биолог-Новокубанск 28 9 3 16 48:49(-1) 30

14 Дружба 28 6 4 18 25:65(-40) 22

15 Интер 29 4 6 19 26:77(-51) 18

16 Туапсе 28 4 2 22 34:93(-59) 14

17 Ессентуки 28 3 4 21 25:73(-48) 13

Биринчиликни 30 турдан сора турнир таблицасы

Кёп болмай монополиялагъа 
къажау федерал службаны (ФАС) 

КъМР-де Управлениясында къул-
лукъ этгенле, таматалары Казбек 

Пшиншев  да «Монополиягъа  къа-
жау служба бизнесни къоруулауда»  
деген чакъырым бла «Иш кёллю 
Россей» жамаут организацияны 
бёлюмюню бизнес школуну келе-
чилерине   мастер-класс бардыр-
гъандыла.  

Казбек Галимович службаны  
ишини юсюнден айта, бюгюнлюк-
де аны баш борчларыны бирлери 
конкуренция айнырча  этиу бла 
предпринимательлени эркинли-
клерин къоруулау  болгъанын да 
эсге салгъанды.  Андан сора да, 
тренингге къатышханлагъа доку-
ментацияны жарашдырыуну, товар 
эм финанс  рыноклада  надзор эм 

контроль бардырыуну, реклама 
бла байламлы законодательство 
бузулмазын кёз-къулакъ болууну 
эм башха жумушланы да  эбине 
тюшюннгендиле.      

Тюбешиуде  спикерге предпри-
нимательстволукъ бла  байламлы   
тюрлю-тюрлю соруула  берилген-
диле. Аланы  хар бирине толу жууап 
алгъанлары уа жаш адамланы бю-
тюн кёллерине жетгенди. Мындан 
арысында ол сынамларын кючлеу-
де да ахшы себеплик этерикди.    

Ахырында Казбек Пшиншев  
школну келечилерини экономика-
дан  ахшы билимлери эм   ариу 
къылыкълары болгъанларын да  
белгилегенди. Ол шартла уа адам-
гъа карьера этерге  болушмай 
къоймазлыкъларын да чертгенди.     

МАГОМЕТЛАНЫ Сулейман. 

Бизни къыралда коронави-
рус аурууну жайылыуун тыяр 
умутда аслам тюрлю мадар 
этиледи. Тыш къыралладан 
къайтып келгенле  энчи ан-
кетаны толтурургъа борчлу 
болгъанлары аладан бириди. 

Роспотребнадзорну КъМР-
де Управлениясында айтхан-
ларына кёре, бу ишни ала 
«Госуслуги» порталда (https://
www.gosuslugi.ru/394604) та-
мамларгъа керекдиле. Ансыз 
чекде контрольну ётерге амал 
боллукъ тюйюлдю. Анкетаны 
толтурургъа сюймесегиз,  
неда аны тамамларгъа он-
гугъуз болмаса, болушлукъ 
излеп, аэропортну ишчиле-
ринден бирине сёлешигиз.

Анкеталада болгъан инфор-
мация Россей Федерацияны 
законодательствосуна тийиш-
лиликде жарашдырылады, 
жангы коронавирус ауруу 
жайылгъан кезиуде саулукъ-

ну, жашауну эмда къыралны 
башха эм магъаналы сейир-
лерин къоруулар хыйсапда 
хайырланылады. Аны бла 
РФ-ни Цифралы айныу, связь 
эмда асламлы коммуника-
цияла министерствосу, сора 
дагъыда тийишли эркинли-
клери болгъан ведомствола 
кюрешедиле.

РФ-ни тыш къыралладан 
къайтып келген гражданлары 
коронавирусха эки ПЦР-тест 
берип, аны эсеплерин сагъ-
ынылгъан портал бла Роспо-
требнадзоргъа жиберирге 
борчлудула. Бу иш къалай 
этиледи:

1. Россейге къайтхандан 
сора, юч кюнню ичинде би-
ринчи тестни берип, эсепле-
рин порталгъа (https://www.
gosuslugi.ru/400705/1) жибе-
ресиз;

2. Келгенден сора беш 
кюнню ичинде, алай бирин-

чи тестни бергенден сора 
эм азындан бир сутка озуп, 
экинчи тестни бересиз, аны 
эсеплерин да Роспотребнад-
зоргъа ашырасыз;

3. Ауруугъа жукъмагъа-
ныгъызгъа шагъатлыкъ этген 
эки жууап келгинчи, жашагъ-
ан жеригизден тышына чыкъ-
май турургъа борчлусуз.

ПЦР анализлени бериу 
эмда эсеплерин «Госуслуги» 
портал бла жибериу – ол 
борчду, аны сансыз этген ин-
сан КоАП-ны 6.3 статьясыны 
экинчи кесегине тийишлилик-
де административ жууапха 
тартыллыкъды. Анга кёре 
уа гражданинге 15-40 минг 
сом тазир салынырыкъды. 
Аны уллу кёллюлюгюню ха-
тасындан ауруугъа башхала 
жукъсала уа, тазир 300 минг 
сомгъа жетерге боллукъду.

УЛБАШЛАНЫ Мурат 
хазырлагъанды.

Кёпле эслеген болурла  Къулийланы Къайсын 
атлы Малкъар къырал драма театрны тийреси 

тюрленнгенин. Энди алайы кёз къууанырча алай ай-
батландырылгъанды, терекле, юлкюле араларында  
солургъа, китап окъургъа, ушакъ этерге да тап онгла 
къуралгъандыла. Омакъ чыракъла, кир-кипчик 
атарча орунла, шинтикле да  орнатылгъандыла.

Проектни жарашдыргъан кезиуде  архитекторла 
мекямны  сол жанындагъы кварталны алгъыннгы 
сыфатын, ол санда  алайда болгъан битеу битим-
лени,  эртте ишленнген уллу болмагъан къурулуш-
ланы  да, сакъларгъа кюрешгендиле. Тапландырыу 
ишлени тамамлагъан подряд организация  алгъын 
адамла кеслери аллына  къурагъан жаяу жолчукъ-
ланы кетермегендиле, алагъа плитка салгъанды-
ла. Аны бла да къалмай,  алагъа дагъыда экисин 
къошхандыла.

-Жарсыугъа, кёп жылланы  ол тийреге сал-
къынлыкъ берип тургъан  уллу тал терекни  

сакълар  онг жокъ эди. Анга бир 70 жыл  болгъаны 
себепли бутакълары адамлагъа къоркъуу салгъан-

дыла. Болсада аны орунуна Краснодар крайда 
питомникден келтирилген жангы тал терекчик 
орнатылгъанды. Битеу къалгъан битимлеге уа 
тиймезге  кюрешгенбиз. Алай а кёп башха жаш 
терекчиле, юлкюле да салгъанбыз. Аланы арала-
рында  назыла,  туяла,  наратла, талла, юргеле  да 
бардыла, - дегенди Горзеленхозну баш инженери 
Ирина Иванова.

Сёзсюз, парк ол тийреледе жашагъанланы, те-
атрда, Правительствону юйюнде ишлегенлени   

эмда Искусстволаны культура  колледжинде окъ-
угъанланы да  къысха заманны ичинде бек сюйген 
солуу жерлерине айланнганды. Мен баргъанымда 
сабийлери бла келгенле да кёп эдиле. Олтуруп ки-
тапла окъугъан, бирге ушакъ эте тургъан студентле 
да бар эдиле. «Бери  терк-терк келиучюбюз. Терек 
салкъынында олтуруп,  дерслерибизни да этебиз, 
солуп да кетебиз. Бек ариу, тап да болгъанды бу 
тийре, - дейди  Улбашланы  Малика.

Миша Романов а алайда  кёп къатлы юйледен 
биринде жашайды. «Алгъын да чыгъыучу 

эдим былайгъа самокат бла учаргъа, алай жол-
чукъла тапсыз болуп, къыйын эди. Энди уа сыйдам-
дыла, эркиндиле. Былайы тапландырылгъынчы 
солуу паркга баргъанбыз. 

Энди юйден узакъгъа кетерге да керек тюй-
юлдю. Ингирликде да чыракъла жанып, тёгерек 
жарыкъды.  Анам, атам, эгечим бла да чыгъып, 
иги кесекге дери олтурабыз. Бир-бирледе уа  

бизни юйден жашла, къызла да бирге жыйылып, 
былайда олтуруп,  жырлайбыз, ойнайбыз. Бек 
игиди, хычыуунду. Бу ариулукъну бизге бергенле 
сау болсунла»,-дегенди ол.

Римма Ивановагъа бла Эмма Кардановагъа 
ала тынч-тынч атлам, ушакъ эте тургъанлай 

жолукъгъанма. «Жаш адамлагъа, бизге да бек 
тап болгъанды былайы.  Сюйсенг - кюн тууушда, 

сюйсенг а - терек тюбюнде салкъында олтур да 
солу. Назыладан алай ариу ийис урады. Аллай бир 
терекни тюбюнде  бир кесек окъуна олтурсанг, кюч-
къарыу аласа, ёпкелеринг да женгил солуйдула. 
Аны мен угъай, врачла айтадыла. 

Биз былайда, Ветеранланы шахар советинде 
ишлейбиз. Тюшде, ишден бош кезиуюбюзде уа 
бери бери келип, терек тюбюнде олтурабыз, жаяу 
жолчукъла бла ёрге- энишге акъыртын айланабыз. 
Кёп кере кёргенме жашны бла къызны былайлада 
тюбешгенлерин. Бу паркны къурагъанлагъа уллу 
ыспас этерчады,- деп ышарып хапар айтхандыла 
эки тиширыу да. 

ХОЛАЛАНЫ Марзият.
Суратланы автор алгъанды.

Жолда жюрюуню къор-
къуусузлугъуну инспектор-
лары авария болгъан жерде 
75-жыллыкъ акъсакъалны 
машинасын урлагъан инсан-
ны тутхандыла. 

Пенсиячы Нальчикде Тол-
стой атлы орамда кёп къатлы 
юйледен бири къатында тох-
тап, абадан жууукъ тиширы-
уну фатарына дери ашырыр-
гъа чыкъгъанды. Алай артха 
къайтханында, машинасын 
къойгъан жеринде тапмагъ-
анды. 

Болумну кёргенлени айт-
ханларына кёре, «жигули-
ни» къатына ала танымагъ-
ан биреулен жууукълашып, 
ичине олтуруп, алып кет-
генди. Быйлайда бузукъчу 
башха транспортну уруп, 

тохтамай къутулгъанды. 
  Шагъатладан бири тама-

тагъа машинасын излерге бо-
лушургъа чыкъгъанды. Алай 
бла Чернышевский-Ахохова 
орамла бирге къошулгъан 
жерде ала аварияны кёрген-
диле. Къагъышхан машина-
ладан бири пенсиячыныкъы 
болуп чыкъгъанды. Ол аны 
юсюнден алайда ишлей тур-
гъан автоинспекторлагъа 
билдиргенди.  

Полициячыла бузукъчу сюд-
ню оноуу бла бир ненча кере 
жууапха тартылгъан 35-жыл-
лыкъ нальчикчи болгъанын 
ачыкълагъандыла. Ол ава-
риягъа тюшген кезиуде кеф 
эди. Ол жолда баралмай эки 
машина бла  къагъышханды. 

Бузукъчуну айтханына кёре, 

«жигулини» къаты бла ёт-
генде, ачхычла аны ичинде 
болгъанларын кёргенди. Ол 
ата журтлу машинаны юйюне 
теркирек жетер мурат бла 
урлагъанына женгдиргенди. 

Ишекли аварияны кезиу-
юнде жарала алып, саулукъ 
сакълау учреждениягъа жет-
дирилгенди. Болсада анга 
РФ-ни КоАП-ыны 12.8-чи ста-
тьясыны эмда УК-ны 166-чы 
статьясыны 1-чи кесегине 
кёре терслеу материалла 
жарашдырылгъандыла. Ол 
эсирип, машинаны жюрют-
гени эмда эркинлиги болмай 
транспортну алып кетгени 
ючюн жууапха тартыллыкъ-
ды. 

АБДУЛЛАХЛАНЫ Фатима 
хазырлагъанды. 

Солууу тыйылгъанды 
РФ-ни Следствие комитетини Элбрус рай-

онда следствие бёлюмюню къуллукъчулары 
Элбрусха ёрлеген кезиуде турист ауушханы 
бла байламлы шартланы тинтедиле.  

Ачыкъланнганыча, быйыл 23 майда тёрт 
адамдан къауум Элбрусха   чыкъгъанды. Алай 
жолда аладан бирини саулугъу осалгъа ай-
ланнганды. Къутхарыучула къауум тохтагъан 
жерге жетгенинде,  инсан ауушханы белгили 
болгъанды. Ёлюк сюд-медицина тинтиулеге 
жиберилгенди.

Уголовный иш ачылгъанды
РФ-ни СК-сыны Нальчикде бёлюмюню 

къуллукъчулары 59-жыллыкъ эр кишиге 
Россейни УК-сыны 132-чи статьясыны 4-чю 
кесегини «б» пунктуна кёре уголовный иш 
ачхандыла. 

Следствие ачыкълагъаныча, быйыл 21 

майда кюндюз  13 сагъатда Нальчикде школ-
ладан бирини стадионунда эр киши эки къыз-
чыкъны кёргенди (бири 2012 жылда, башхасы 
2014 жылда туугъандыла). Ол сабийлени 
къарыусуз болгъанларын, анга къажау турал-
мазлыкъларын билип, артыкълыкъ этгенди. 

Жагъадан узакъгъа жюзгенди
РФ-ни СК-сыны Зольск  районда бёлюмюню 

следовательлери Малка черекде акъылба-
лыкъ болмагъан жаш батханы бла байламлы 
шартланы тинтедиле. 

Быйыл 21 майда 15 сагъатда 7-чи классны 
окъуучулары Малка черекде жуууна болгъан-
дыла. Аладан бири жагъадан узакъгъа кир-
генди. Алайда аны суу алып кетгенди. Жашха 
тенглери болушургъа кюрешгендиле, алай суу 
аладан кючлю болгъанды. Къутхарыучула, 
излеу жумушла бардырып, сабийни ёлюгюн 
чыгъаргъандыла.

Прохладный шахарны про-
куратурасы «Прохладнаны 
кирпичи» акционер обще-
ствода ишчилеге айлыкъ 
тёленмей жыйылгъан борчну 
кетериуню юсюнден эсгер-

тиуле этгенди. Тинтиуледен 
ачыкъланнганыча, 41 инсанн-
га хакълары берилмей, пред-
приятияны борчу 302,5 минг 
сомгъа жетгенди. 

Надзор ведомство шахарны 

жарашдырыучу судьяларына 
ишчилеге ахчаларын къай-
тарыуну юсюнден 21 дауну 
бергенди. Ала къалай тамам-
ланыллыкълары контрольгъа 
алыннганды. 

КъМР-де Ич ишле мини-
стерствода «Полициячы 
дядя Степа» битеуроссей 
конкурсну республикалы 
бёлюмюню эсеплери  чыгъ-
арылгъандыла. Эришиуле 
тёрели болгъанларын, ала 
Сабийлени халкъла аралы 
кюнюне жораланнганларын 
белгилерчады.

Жа ш ч ы к ъ л а г ъ а  б л а 
къызчыкълагъа чыгъарма-
ларында право низамны 
сакълаучуну усталыгъын 
ачыкъларгъа керек эди. 
Ала ишлеринде тюрлю-тюр-
лю материалланы хайыр-
ланнгандыла: пластелинден 
башлап, саз топуракъгъа 
дери. 

Битеу да бирге комисси-
ягъа 30 ишге багъа берирге 

тюшгенди. Аланы бары-
сын да тинтип, Нальчикни 
6-чы номерли школуну 2-чи 
классыны окъуучусу Данияр  
Кабалоев барысындан да 

сейир иш этгенин тохташ-
дыргъандыла. Энди аны 
чыгъармасы битеуроссей 
конкурсха ашырыллыкъды. 

ТИКАЛАНЫ Фатима. 

Театр, аны тийреси да 
сейирлик жерге айланнганды

Тыш къыралладан 
къайтханлагъа – энчи жорукъла 

Жетишим

Чыгъармасы битеуроссей конкурсха ашырыллыкъды 

ПРОКУРАТУРА

Айлыкъны тёлемей тургъандыла

ЖОЛ

Следствие комитет 

Улоуну урлап, авариягъа тюшгенди  

ТРЕНИНГ  

Жаш бизнесменлеге – хайырлы дерсле 

Футбол

Бир хорлам дагъыда 
къытаргъа кёллендиреди


